
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

আলিবর্দ্দীর শোক।
৩৯


অমাত্য, তাঁহারাও স্বাধীনতা লাভের আয়োজন করিতেছিলেন।[১] মুসলমান জায়গীরদারগণ কর প্রদান করিতে অসম্মত, কেমন করিয়া স্বাধীনতালাভ করিবেন, তাহার জন্য সর্ব্বদাই উদগ্রীব। চতুর আলিবর্দ্দী তাঁহাদিগের ভাবগতিক বুঝিতে পারিয়া একে একে সকলকেই রাজকার্য্য হইতে অপসৃত করিয়াছিলেন।

 এইরূপে সমসের খাঁ ও সরদার খাঁ নামক দুইজন আফগান বীর পদচ্যুত হইয়া দ্বারভাঙ্গা প্রদেশে জায়গীর লইয়া বাস করিতে আরম্ভ করেন। হাজি আহ্মদ ও জয়েনউদ্দীনের উপর পাটনার শাসনভার অর্পিত থাকায়, নবাব আলিবর্দ্দী আর আফগান জায়গীরদারদিগের কোন সংবাদ লইতেন না। জয়েনউদ্দীন তাঁহাদিগকে ক্রমে ক্রমে বশীভূত ও পক্ষভুক্ত করিবার আশায় পাটনায় নিমন্ত্রণ করিয়া পাঠাইলেন। ইহাতে হিতে বিপরীত হইল। আফগানগণ বশ্যতা স্বীকার করিয়া নজর দিবার উপলক্ষ করিয়া পাটনায় প্রৱেশ করিল; দরবারে আসিয়া যথাযোগ্য সমাদরে জয়েনউদ্দীনের নিকট অবনত হইয়া জানু পাতিয়া উপবেশন করিল; এবং নজর দিবার ছল করিয়া সহসা বীরবিক্রমে সকলে মিলিয়া আক্রমণ করিল! জয়েনউদ্দীন অসি কোষমুক্ত করিবার জন্য চেষ্টা করিবারও অবসর পাইলেন না; তাঁহার ছিন্নমুণ্ড মস্নদের উপর লুটাইয়া পড়িল! হাজি আহ্মদ বন্দী হইলেন। সপ্তদশ দিন নিদারুণ উৎপীড়ন সহ্য করিয়া অবশেষে ভগ্নহৃদয়ে বন্দীশালায় প্রাণ পরিত্যাগ করিলেন; সিরাজদ্দৌলার মাতা আমিনা বেগম আফগান-শিবিরে বন্দিনী হইলেন![২]
 সংবাদ পাইয়া আলিবর্দ্দী একেবারে মর্ম্মাহত হইয়া পড়িলেন।


	↑ Chesney's Indian Polity.

	↑ Stewart's History of Bengal.

